
ইনি তুষ্ট যারে ধরা তুষ্ট তারে
মর্ত্যে ব্যক্ত গুণগ্রাম।”

চতুর্থ দুয়ারে আশা আ(ই)সে এবে
কহে “বৎস, ধৈর্য্য দেখ,

প্রাণি-রঙ্গভূমে এর তুল্য প্রাণী
হেরিতে না পাবে এক,

দেখ কিবা ছটা বদনে প্রদীপ্ত
কিবা সে প্রশান্ত ভাব,

এ মূর্ত্তি যে ভাবে পবিত্র হৃদয়ে
করে নিত্য সুখলাভ।”

বিস্ফারিত-নেত্র নিরখি সে দ্বারে
স্থিরদৃষ্টি এক জন

শূন্যে দৃষ্টি করি অন্তরের বেগ
সদা করে সম্বরণ;

ঘিরিয়া চৌদিকে ভুজঙ্গ তাহারে
দংশন করিছে কত,

এক(ই) ভাবে সদা তবু সে পুরুষ
গ্রীবাদেশ সমুন্নত,

মুখে নাহি স্বর নয়ন অপাঙ্গে
নাহি ঝরে অশ্রুকণা;

নাহি বহে ঘন শ্বাস নাসারন্ধ্রে,
নহেক চঞ্চলমনা।

কতিপয় মাত্র প্রাণী সেই দ্বারে
প্রবেশ করিছে হেরি,

দূরে দাঁড়াইয়া প্রাণী শত শত
আছয়ে সে দ্বার ঘেরি;

হেরি অপরূপ প্রাণী দ্বারদেশে
সন্ত্রমে সুধি আশায়,

সেরূপে সেখানে কেন সে বসিয়া
ফণী দংশে কেন গায়।

